
Uunga siunnersuut: Ilinniartitaanermut inuussutissarsiutinillu siunnersuisarneq pillugu  
Inatsisartut inatsisaata allanngortinneqarnera pillugu Inatsisartut inatsisaat  
(Ilinniartitaanermut, Kultureqarnermut, Timersornermut Ilageeqarnermullu Naalakkersuisoq) 
 
Siullermik Naalakkersuisut imaattumik qaqitsinissinnut qujanaq. Imaattumillu Siumumiit 
oqaaseqassalluta. 
 
Meeqqat atuarfianni angajullernut ilinniarfissanik siunnersuineq annertusarneqarlunilu ataavartumik 
pitsanngorsarneqassasoq Siumumi isumaqarpugut, Meeqqat atuarfiat qimanneqartassanngilaq 
ingerlaqqiffissaqanngikkaanni. Ingerlariaqqinnissaminnut pilersaarusioreersimanngitsut tamarmik 
malinnaaffigineqassapput, ukiullu ataatsip iluani pilersaarusioqatigineqassapput qanoq 
ingerlariaqqinnissaat pillugu. Innuttaasut tamaviisa nunatta ineriartortinneqarnerani peqataanissaat 
pisinnaatitaaffiullunilu pisussaaffiummat, tamat kivitseqataanissaat qulakkeerneqartariaqartoq Siumut 
isumaqarpoq. 
 
Meeqqat atuarfianni siunnersuinissamut nukiit tamaasa pisariaqartinneqarpoq, inuusuttut pitsaasumik 
inuussutissarsiutinut ikaarsaarnissaannut ilinniarnertuunngorniarfinnulluunniit ikaarsaarnissaannut 
pitsaasoq qulakkeertariaqarparput.  
 
Siunnersuut tunngaviatigut Majoriamiit meeqqat atuarfiannut nuunneqarnissaa tunngavimmigut 
pitsaasinnaasoq isumaqarpugut, taamaattorli meeqqat atuarfiata pitsaassusaanik ulluinnarnilu 
sunniuteqarnerlunnginnissaa innarliinnginnissaa qulakkeertariaqarparput. Taamaattumik 
atuarfinniippat, tamakkiisumik siunnersuisartussanik pisariaqartitsisoqarpoq atorfik tamakkiisoq. 
Ilinniartitsisut suliutigalutik saniatigut atuartunik siunnersuisarniarpata kingunerlussinnaasoq 
aarleqqutigigatsigu. 
 
Taamaattumik ataatsimiititaliaq susassaqartoq suliassaqarpoq ilumut qulakkiissallugu, ilumut 
ajorseriaataasussamik sunniuteqassanngitsoq qulaajassallugu.  
Taamatut naatsumik oqaaseqarluta ilinniartitaanermut ataatsimiititaliamut ingerlateqqinneqarnissaa 
innersuussutigalugu, sulilluarisi. 

